
একে একে আশা কাণে কহি নাম
চলিল দেখায়ে রঙ্গে;

পুলকিত তনু দেখিতে দেখিতে
চলিনু তাহার সঙ্গে।

ব্যাস, কালিদাস, ভারবি প্রভৃতি
চরণ বন্দনা করি,

শঙ্কর আচার্য্য, খনা, লীলাবতী
মূর্ত্তি হেরি চক্ষু ভরি;

উঠিনু সেখানে যেখানে বসিয়া
বাল্মীকি অমর-প্রায়

আনন্দে বাজায়ে সুমধুর বীণা
শ্রীরাম-চরিত গায়।

দেখিয়া আমারে অমর ব্রাহ্মণ
দয়ার্দ্র-মানস হৈয়ে;

দিল পদধূলি স্বদেশী জানিয়া
আশু শিরঘ্রাণ লৈয়ে;

জিজ্ঞাসিল ত্বরা অযোধ্যা-বারতা
কেবা রাজ্য করে তায়;

ভারতীর পুত্র কেবা আর্য্যভূমে
তাঁহার বীণা বাজায়;

কোন বীরভোগ্যা এবে আর্য্যভূমে
কোন্ ক্ষত্রী বলবান্

দৈত্য রক্ষঃকুল করিয়া দমন
রক্ষা করে আর্য্যমান;

কোন আর্য্যসুত যশঃ-প্রভাগুণে
স্বদেশ উজ্জ্বলমুখ;

দ্বিতীয় জানকী হৈয়ে কোন্ নারী
স্নিগ্ধ করে পতি-বুক;

কেবা রক্ষা করে বেদবিধি ধর্ম্ম
কোন্ বুধ মহামতি

